
Ro Soldan mentre l'odio o và sfogando

Co uña raggia mastiña, ma da chen,

Ri Arabi un grosso guasto van façando,

Ch'han piggiaoù pê adosso a ri Crestien.

L'Ingreise Enrigo o mœure tartaggiando,

Ro Bavaro Oliferno da re moen

De Dragutte, e Ferippo Ariadeno

E Gilberto nasciûi in sciû ro Reno.

Albazar co uña mazza o sciacca Ernesto,

Engerian è ammazaoù da l'Argazello.

Ma chi contâ pœu quello moddo e questo

De morte, e ro terribile maxello?

Da i primmi crîi Gofredo presto presto

S'era adesciaoù, e o stava œuggio a penello

Con dra gran gente, za dro tutto armaoù;

A quella votta o s'era incaminaoù.

Lê che doppo ri crîi aveiva inteiza

Ra bæga za inça, e dre trombe ri soin

O pensò ben che quarche gran sorpreiza

De quell'Arabi a foisse pellendoin.

Che publica ra nœuva s'era reiza

Ch'eran lì rondezando sti ladroin;

Ma o non creiva sì audaçe sta canaggia

De sfiâro de nœutte a ra bataggia.



43

E mentre o s'incamiña, fortemente

Arme, o sente criâ da l'atro laoù,

E un barbottâ in Turchesco bruttamente

Chi pareiva de Darsena[1] un mescciaoù.

Quest'è Clorinda, che dro Ræ ra gente

Porta, e Argante con lê gh'è accompagnaoù.

Gofredo allora a Guelfo in questo ton

O ghe parla con dâghe l'instruzion.

Senti sto gazabuggio in quella parte

Fra ra montagna, e ra çittæ chi ven?

Besœugna con valô, giudiçio & arte

Che i nemixi ti vagghi a mette in fren.

Và dunque, e dra mæ gente piggia parte,

E fa da bravo quello che conven;

Che mi con ri âtri vœuggio andâ fra tanto

A fâghe fronte là da l'âtro canto.

Così concruso, ra mæsma fortuña

Ri ghîa, ma van per diverso sentê:

Guelfo verso monte: e onde nisciuña

Ri Arabi han ressistenza mæsmo lè

Gofredo s'incamiña: e lì o raduña

De man in man gente a cavallo e a pê;

Si che o l'arriva coraggioso e forte

Donde ro Turco semenava morte.

Comme sciortindo da ra sò sorgente

Ro Pò non impe ra so streita sponda;

Ma quanto manco a quella o l'è da rente

O va ingrosciando, e de grand'ægue abonda:

Rotti poi ri confin, sì fortemente

O s'inscia, e con perigo i campi inonda;

Pœuscia o sbocca intr'l'Adria, e li ve pâ

Ch'o porte guerra, e non tributo in Mâ.







	↑ Arsenale delle Galee, ove stanno gli Schiavi.

